
तेन रूपगुणोत्साहैरुर्वशीयं वशीकृता ।

पुरः स्थितापि शक्रस्य मनसा तत्र तिष्ठति ॥ ३४ ॥


रूपसाम्येन शीतांशुवंशे जातः स लज्जते ।

न करोति रतेरग्रे तत्कथां मत्सरी स्मरः ।। ३५ ।।


न जाने बेत हेवाकः कोऽयं कुसुमधन्वनः ।

नैवार्पयति यत्पाणौ तस्यैव शरपञ्चकम् ॥ ३६ ।।


भुवः समस्ताम्बुधिमेखलाया वोढारमाजानुविलम्बिबाहुम् ।

लीलागुरुं तं हृदये वहन्ती तन्वी कथं नृत्यति नैव विद्मः ॥ ३७


द्रष्टव्यः स नृपस्तावदप्रस्तावेऽपि यत्नतः ।

को वेति तद्विधं रत्नं पुण्यैरास्ते कियच्चिरम् ॥ ३८ ॥


इत्युक्त्वा तौ कृतक्षोणीपतिदर्शननिश्चयौ ।

नृत्ते निवृत्ते जम्भारिं प्रणम्य ययतुर्भुवम् ॥ ३९ ॥


राजधानीं समासाद्य तौ पुरूरवसः क्षणात् ।

अवारितौ विविशतुर्वेत्रिभिः सुरगौरवात् ।। ४० ॥


तौ तं ददृशतुः स्नानविहिताभ्यङ्गसंगमम् ।

पीयूषनवनीतेन लग्नस्नेहमिवोडुपम् ॥ ११ ॥


स्नानोत्तारितकेयूरमहार्हमणिकंकणम् ।

लावण्याभरणं तस्य विरराजोर्जितं वपुः ॥ ४२ ॥


शून्यश्रवणपाशस्य तस्य कण्ठः समाययौ ।

निर्भूषणनिवेशोऽपि विशेषरमणीयताम् ॥ ४३ ॥


विचार्य तस्या मर्यादं सौन्दर्योदार्यमश्विनौ ।

प्रशशंसतुराश्चर्यनिर्माणातिशयं विधेः ॥ ४ ॥


स तौ कृताञ्जलिः प्रीत्या कृतासनपरिग्रहौ ।

पप्रच्छ स्वच्छहृदयस्त्वरागमनकारणम् ॥ ४५ ॥



१. 'शीतांशोवंशे जातो महीपतिः' क.

४. "विशेषोऽपि क.
२. 'वृत्त' ख..३. क्षीरस्नेह' क.

